Legebiltzarreko Erregelamenduko 114.1 artikuluan ezarritakoa betez, agindu dut Nafarroako Parlamentuko Aldizkari Ofizialean argitara dadin Maiorga Ramírez Erro jaunak egindako galderaren erantzuna, Nafarroaren eta Estatuaren artean Hitzarmen Ekonomikoa negoziatzeko izan diren bilera teknikoei, jarduketa-agendari, aktei eta informazioari buruzkoa, Foru Diputazioak emana. Galdera argitaratu zen 2014ko urtarrilaren 31ko 19. Nafarroako Parlamentuko Aldizkari Ofizialean.

Iruñean, 2014ko martxoaren 5ean

Lehendakaria: Alberto Catalán Higueras

ERANTZUNA

Bildu-Nafarroa parlamentu-taldeko foru parlamentari Maiorga Ramírez Erro jaunak Hitzarmen Ekonomikoaren negoziazioari buruz idatziz erantzuteko egindako galderari dagokionez (PES-00015), hau erantzun du Ekonomia, Ogasun, Industria eta Enpleguko kontseilariak:

2013an zehar hainbat bilera egin dira. Nafarroako Gobernuko eta Estatuko Administrazio Orokorreko langileek parte hartu dute, erantzukizun maila desberdinetan, Hitzarmen Ekonomikoaren inguruko gaiak zirela-eta. Hurrenkera kronologikoan, honako hauek aipa ditzakegu:

• Otsailaren 19an kontseilariak Madrilen bilera egin zuen Autonomia eta Toki Erakundeekiko Koordinaziorako idazkari nagusiarekin.

• Apirilaren 16an kontseilariak Madrilen bilera egin zuen Administrazio Publikoetarako estatu idazkariarekin.

• Maiatzaren 6an lehendakariak Madrilen bilera egin zuen Ogasuneko eta Administrazio Publikoetako ministroarekin.

• Ekainaren 3an kontseilariak Madrilen bilera egin zuen Administrazio Publikoetarako estatu idazkariarekin.

• Ekainaren 14an Iruñean topaketa egin zen Autonomia eta Toki Erakundeekiko Koordinaziorako idazkari nagusiarekin.

• Uztailaren 2an Nafarroako Zerga Ogasuneko arduradunek Madrilen bilera egin zuten Ogasuneko eta Administrazio Publikoetako Ministerioko zuzendariordeekin. 

• Uztailaren 8an kontseilaria Cristóbal Montoro ministroarekin bildu zen Madrilen.

• Irailaren 17an lehendakaria Cristóbal Montoro ministroarekin bildu zen.

• Irailaren 26an kontseilariak Madrilen bilera egin zuen Autonomia eta Toki Erakundeekiko Koordinaziorako idazkari nagusiarekin.

• Urriaren 11n kontseilaria Cristóbal Montoro ministroarekin bildu zen Madrilen.

• Abenduaren 16an lehendakariak eta kontseilariak bilera egin zuten lehendakariordearekin, Ogasuneko eta Administrazio Publikoetako ministroarekin eta Administrazio Publikoetarako estatu idazkariarekin. 

• Abenduaren 19an Estatuko Administrazioaren ordezkariekin batera bilera egin zen Hitzarmen Ekonomikoaren Koordinazio Batzordean, 2013ko abenduaren 19ko 1/2013 Akta sinatzeko. 

• 2014ko urtarrilaren 28an lehendakaria eta kontseilaria Madrilen bildu ziren Administrazio Publikoetarako estatu idazkariarekin eta Autonomia eta Toki Erakundeekiko Koordinaziorako idazkari nagusiarekin.

• 2014ko otsailaren 5ean kontseilariak, Nafarroako Zerga Ogasuneko zuzendari kudeatzaileak eta Politika Ekonomiko eta Enpresarialaren zuzendari nagusiak Madrilen bilera egin zuten Autonomia eta Toki Erakundeekiko Koordinaziorako idazkari nagusiarekin.

Bilera horiez gain, bai kontseilariak bai Nafarroako Zerga Ogasuneko zuzendari kudeatzaileak, Politika Ekonomiko eta Enpresarialaren zuzendari nagusiak, Aurrekontuaren zuzendari nagusiak eta unitate horietan negoziagaien ardura duten beste pertsona batzuek harreman ugari izan dituzte telefonoz nahiz posta elektronikoz, informazioa eta proposamenak trukatzeko bi administrazioen artean.

Ez da bileren aktarik egiten, aldez aurretik finkatutako akordioak sinatzeko Koordinazio Batzordeak egiten dituen bileretan izan ezik.

Nafarroaren eta Estatuaren arteko jarduketa eta bilera teknikoen agendari dagokionez, lehen esan den bezala, iragan otsailaren 5ean bilera egin zen 2013. urtean hasitako negoziazioaren ildotik. Aztergai izan ziren hitzartu beharreko tributu berriak eta, halaber, Nafarroako Gobernuak egindako proposamena: harremanak eta informazio eta proposamen trukeak has zitezen, ekarpen ekonomikoaren eta doitze fiskalen finantza-fluxuei buruz Hitzarmenean dauden manuak sakonean berrikusteko eta 2015-2019 bosturtekorako ezarriko direnak zehazteko.

Beraz, hurrengo hilabeteetan bilerak eginen dira, normalean Nafarroak eskaturik, baina hori oztopo izan gabe Estatuak interesekotzat jotzen dituen gaiak edo alderdiak azaldu ahal izateko.

Hori guztia jakinarazten dizut Nafarroako Parlamentuko Erregelamenduaren 194. artikulua betetzeko.

Iruñean, 2014ko otsailaren 27an

Ekonomia, Ogasun, Industria eta Enpleguko kontseilaria: Lourdes Goicoechea Zubelzu

